
Монгол Улсын Их Хурлын 2012 оны намрын ээлжит чуулганы  Төрийн байгуулалтын байнгын хорооны 2013 оны 01 дүгээр сарын 08-ны өдрийн хуралдаан 10 цаг 40 минутад Төрийн ордны “А” танхимд эхлэв.


Улсын Их Хурлын гишүүн, Байнгын хорооны дарга А.Бакей ирц, хэлэлцэх асуудлыг танилцуулж хуралдааныг даргалав.


Хуралдаанд ирвэл зохих 16 гишүүнээс 9 гишүүн ирж, 56,2 хувийн ирцтэй байв. Үүнд:


Чөлөөтэй:  Н.Алтанхуяг, М.Батчимэг, С.Баярцогт, Л.Цог. 


Тасалсан: Р.Гончигдорж, Н.Батбаяр, Д.Бат-Эрдэнэ.


Нэг. Төрийн албаны зөвлөлийн даргыг томилох тухай.


Хэлэлцэж буй асуудалтай холбогдуулан Ерөнхийлөгчийн Хуулийн бодлогын зөвлөх Ч.Өнөрбаяр, нэр дэвшигч Б.Цогоо, Улсын Их Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал, Төрийн байгуулалтын байнгын хорооны зөвлөх О.Тунгалаг, референт С.Энхцэцэг нарын бүрэлдэхүүнтэй ажлын хэсэг байлцав.


Төрийн албаны даргыг томилох тухай асуудалтай холбогдуулан Улсын Их Хурлын гишүүн Н.Батцэрэгийн асуусан асуултад нэр дэвшигч Б.Цогоо хариулж, тайлбар хийв.


Хэлэлцэж буй асуудалтай холбогдуулан Улсын Их Хурлын гишүүн Ж.Батзандан, М.Энхболд нар санал хэлэв.


А.Бакей: -Төрийн албаны зөвлөлийн даргад нэр дэвшигч Балтавын Цогоог томилох саналыг дэмжиж байгаа гишүүд гараа өргөнө үү.

Гишүүдийн олонхийн саналаар санал дэмжигдлээ.

Улсын Их Хурлын гишүүн, Байнгын хорооны дарга
 А.Бакей нэр дэвшигчид хандан төрийн албаны үйл ажиллагаандаа Байнгын хорооны гишүүдийн гаргасан санал, тулгамдсан асуудлыг шийдвэрлэх талаар хэлж байгаа зөвлөмжийг цаашид зайлшгүй анхаарч ажиллах ёстой гэдгийг тэмдэглэж хэлэв.

Байнгын хорооноос гарах санал, дүгнэлтийг Улсын Их Хурлын гишүүн Д.Эрдэнэбат Улсын Их Хурлын чуулганы нэгдсэн хуралдаанд танилцуулахаар тогтов.


Хуралдаан 10 цаг 55 минутад өндөрлөв.


Тэмдэглэлтэй танилцсан:


ТӨРИЙН БАЙГУУЛАЛТЫН БАЙНГЫН ХОРООНЫ ДАРГА



А.БАКЕЙ

Тэмдэглэл хөтөлсөн:

ХУРАЛДААНЫ ТЭМДЭГЛЭЛ ХӨТЛӨГЧ





Б.БАТГЭРЭЛ

УЛСЫН ИХ ХУРЛЫН 2012 ОНЫ НАМРЫН ЭЭЛЖИТ

ЧУУЛГАНЫ ТӨРИЙН БАЙГУУЛАЛТЫН БАЙНГЫН

ХОРООНЫ 2013 ОНЫ 01 ДҮГЭЭР САРЫН 08-НЫ 
ӨДРИЙН ХУРАЛДААНЫ ДЭЛГЭРЭНГҮЙ 
ТЭМДЭГЛЭЛ

А.Бакей: -Эрхэм гишүүдийн өнөөдрийн амар, амгаланг айлтгая. Төрийн байгуулалтын байнгын хороонд ирвэл зохих 16 гишүүнээс 9 гишүүн ирсэн байна. Ирц бүрдсэн байна. Тийм учраас Төрийн байгуулалтын байнгын хорооны 2013 оны 01 дүгээр сарын 08-ны өдрийн хуралдааныг нээснийг мэдэгдье.

Өнөөдрийн хуралдаанаар хэлэлцэх асуудлыг танилцуулъя.

-Төрийн албаны зөвлөлийн даргыг томилох тухай асуудлыг хэлэлцэнэ. Энэ асуудлыг Төрийн байгуулалтын быайнгын хорооны 01 дүгээр сарын 03-ны өдөр бас хэлэлцэж эхэлсэн. Хэлэлцэх явцдаа гишүүд маань тодорхой асуулт асуугаад бас саналаа хэлсэн байгаа. Гэхдээ гол тавигдаж байгаа шаардлага болох төрийн жинхэнэ албанд 15  жил ажилласан байх ёстой гэсэн энэ шалгуурыг нь бас тодорхой эх үүсвэрээс лавлагаа авч байж дараагийн хурал дээр хэлэлцье гэж түр хойшлуулсан байгаа. Ингээд өнөөдөр үргэлжлүүлж хэлэлцэхээр өнөөдрийн хуралдаанд оруулж байгаа.

Ингээд хэлэлцэх асуудал дээр өөр саналтай гишүүд байна уу?

-Байхгүй бол хэлэлцэх асуудлаа баталъя гэсэн гишүүд гараа өргөе.

-Хэлэлцэх асуудал батлагдлаа.

Ингээд хэлэлцэх асуудлаа баталсан учраас нэр дэвшигч Балтавын Цогоогийн төрийн албанд ажилласан хугацааг тодруулсан зарим лавлагааг эрхэм гишүүдэд бас тараасан байна. Энэ лавлагаатай холбоотой асуух асуулттай гишүүд байвал нэрээ өгнө үү.

Батцэрэг гишүүнээр асуулт тасаллаа.

-Батцэрэг гишүүн асууя.

Н.Батцэрэг: -Би өнгөрсөн хурал дээр бас нэр дэвшигчээс асуусан л даа. Тэгээд тодруулаад, энэ хоногуудад юм эргэж харсан байж магадгүй. Манай өнөөдрийн хууль эрх зүйн орчинд төрийн алба, нийтийн алба гэсэн энэ хоёр хэллэг зэрэгцээд яваад эхэлсэн байж байгаа.

Өргөн баригдахаар яригддаг зарим хуулиуд дээр ч гэсэн төсөл дотор нь нийтийн алба гэсэн юм яваа. Энийг та Төрийн албаны зөвлөлийн даргаар нэр дэвшиж байгаа хүний хувьд юу гэж харж байна, яаж тайлбарлах вэ гэж нэгдүгээрт асуусан шүү дээ.

Хоёрдугаарт, хэлэх гээд байгаа бид мерит тогтолцоог авч байгаа. Энэ дээр Канадын туршлагыг авсан гэж ярьдаг. Чухам яагаад Канад гэж вэ гэж би хэлээд байгаа шүү дээ. Канад бол яг нарийн үзвэл хэдийгээр өндөр хөгжилтэй орон ч гэсэн бас. Их Британ, Умард Ирландын Нэгдсэн Вант Улсын хаан амбан захирагчийн тавьдаг ийм орон байгаа шүү дээ.

А.Бакей: -Нэр дэвшигч хариулъя.

Б.Цогоо: -Батцэрэг гишүүний хоёр асуултад хариулъя.

Нэгдүгээрт, төрийн албын шинэтгэлийн бодлогын хүрээнд төрийн албыг нийтийн алба болгох тухай энэ асуудал яригдаж байгаа. Холбогдох эрх зүйн баримт бичигт боловсруулагдаад явж байгаа.

Миний хувьд ер нь төр нийгэмд үйлчилдэг гэдэг талаасаа энэ зарчмын асуудлыг зөв, зүйтэй гэж үзэж байгаа. Гэхдээ төрийн албанд шударгаар, хууль сахьсан, чин сэтгэлээсээ хөдөлмөрлөж байгаа төрийн албан хаагчийн эрх ашгийг хамгаалсан тийм хамгаалалт байх ёстой. Тийм учраас энэ эрх ашгийг хамгаалсан төрийн төв байгууллага юмуу, төрийн тийм алба структур тэр дотор байх ёстой гэсэн ийм бодолтой байгаа. Зарчмын хувьд би төрийн албыг нийтийн алба болгох нь зарчмын хувьд зүйтэй гэсэн дотроо ийм бодолтой байгаа.

Канадын системийн хувьд би түрүүн бас хариулж байсан. Үндсэндээ манай улс мерит системээр явж байна гэж ингэж үзэж байгаа. Мерит системийг хэрэглэж байгаа. Мерит систем нь өөрөө төрийн албыг сонгон шалгаруулдаг, төрд ажиллах нөхцөлийг ярьж тохирдог, гэрээ байгуулдаг, ажлыг нь дүгнэдэг ийм тогтолцоо. Энэ тогтолцоог манайх амжилттай хэрэгжүүлээд явж байгаа. Цааш нь боловсронгуй болгох зүйлүүд бас байгаа.

Канадын хувьд бол 100 жилийн төрийн албаны тогтолцооны их баялаг туршлагатай, маш их хүчтэй том орон тоотой тийм юм билээ. Тэнд ялгаатай нь Канадын хувьд, Канадын төрийн албаны төв байгууллага нь төрийн албан хаагчтай холбогдсон асуудлаар мөрдөн шалгах ажиллагаа явуулдаг, төрийн албатай холбогдсон маргааныг өөрөө газар дээр нь шийддэг ийм эрх зүйн тогтолцоог бүрдүүлсэн ийм албатай юм билээ.

Канадын системийг бид сайн талыг нь аваад, манай өөрийн орны онцлог байна. Бас төрийн албаны дагаж мөрдөгдөж байгаа хууль, эрх зүйн орчны ялгаатай энэ бүх зүйлийг харж үзээд бид Канадын системээс манай оронд тохирох зүйлийг аваад, тохирохгүй зүйлийг нь орхиод явах нь зүйтэй болов уу гэж дотроо бодож байна.

А.Бакей: -Асуулт асууж дууслаа.

Хэлэлцэж буй асуудалтай холбогдуулж үг хэлэх гишүүд байна уу?

-Нэрээ өгнө үү.

Батцэрэг гишүүн, Батзандан гишүүн, Энхболд гишүүн. 

-Энхболд гишүүнээр асуулт тасаллаа.

Батцэрэг гишүүн.

Н.Батцэрэг: -Юуны өмнө нэр дэвшигчид баяр хүргэж, ажлын амжилт хүсье. Төрийн алба бол уг нь бид концентуальный төрийн албаныхаа зөвлөлийг бодож хийхдээ улс төрөөс харьцангуй хамаарал багатай байх, төрийн мэргэшсэн албан хаагч тогтвортой ажиллаж болох тэр эрх зүйн орчинд төрийн боловсон хүчний нөөц бүрдүүлж ажиллах ийм чиглэлтэйгээр энэ байгууллага ажиллана гэж харж байсан. Харамсалтай нь бас хараахан тэгж чаддаггүй. Улс төрийн дарамт дотор гэдэг юмуу, улс төрөөс шууд хамааралтай маягаар ажиллах байдал ихээхэн харагддаг. Иймэрхүү байгаа. Энэ дээр шинэ томилогдох дарга нэлээн бодож ажиллаарай гэж хэлмээр байгаа юм.

Хоёрдугаарт, би түрүүн Канадын тогтолцоо, төрийн алба, нийтийн албатай холбоотой юмыг ярихдаа Үндсэн хуулийн өөрчлөлтийн талаар бас гишүүдийн санаа, оноо, Үндсэн хуулийн судлаачид, нийгмийн янз бүрийн салбарт ажилладаг зүтгэлтнүүдийн зүгээс манай өнөөдрийн Үндсэн хуулийг бас тодорхой хэмжээний өөрчлөлт хийхгүй бол энэ 21 жилийн хугацаанд хэдийгээр Үндсэн хууль ихээхэн гавьяа байгуулсан ч гэсэн бас алдаа согог байна. Түүний гажиг илрэхдээ өнөөдрийн энэ зарим нэгэн нийгмийн бухимдал, шийдлээ хүлээсэн шийдэж чадахгүй олон хуримтлагдсан асуудлуудын ард чухамдаа  Үндсэн хуулиас үүдэлтэй төрийн тогтолцооны гажиг, согог байна гэж хараад хэлж байгаагаас иш болгож байгаа юм.

Энэ дээр Төрийн албаны зөвлөлтэй хамруулж хэлж байгаа нь манай Үндсэн хуулиар бий болсон улс төрийн тогтолцоог бүхэлд нь аваад үзвэл системность гэж ярьдаг. Бүхэл иж бүрдэл бүхий, бүхэл нэг цогц иж бүрдэл байх шинж чанар нь дутуу юмуу даа гэж хардаг юм билээ. Манай төрийн албаны институцууд өөрийнхөө чиг үүрэг, эрхлэх, хамрах асуудлынхаа хүрээнд өөрийгөө олох тэр төвшинд л явж төлөвшиж байгаа болохоос биш, яг жигдрээд ажиллаад ингэчихсэн юм тааруу байгаа. Үүний дотор Төрийн албаны зөвлөл ч гэсэн төрийн алба, нийтийн алба, гаднаас туршлага хайж байгаа байдал, дотооддоо явуулж байгаа бодлого, ажиллаж байгаа эрх зүйн орчин, тэнд ажиллаж байгаа хүмүүсийн туршлага гээд бүхэлд нь авч үзвэл бас л их түүхийгээрээ байгаа харагддаг. 

Үндсэн хуулийн өөрчлөлт гээд ярьж байгаа үед зарим орны Үндсэн хуулийг үзэж байхад төрийн албатай холбоотой асуудал нь дахиад бие даах засаглалын хэмжээнд ойлгогдож ингэж явдаг юм билээ. Тийм орнууд байна. Ялангуяа манайх шиг ийм цөөн тоотой үндэстэн төр нь хүчтэй байж, хүчтэй төр энэ даяарчлагдаж байгаа хорвоо ертөнц дээр өрсөлдөөнд орж, үндэстнээ хүнд бэрх сорилтуудын өмнө аван гарна гэсэн ийм концепциор бид төрийнхөө эрх, үүрэг, эрх мэдэл, түүний хуваарилалт, эрх үүргийн нэгдэл хүрээнд нь харвал Төрийн албаны зөвлөл гэдэг байгууллага үзэл баримтлалын хувьд ямар, асуудал хамрах хүрээний хувьд ямар, ямар орон зайд яаж ажиллах вэ гээд олон юм ойлгогдох байх.

Ялангуяа Үндсэн хуулийн өөрчлөлтийн үед Төрийн албаны зөвлөлийн даргыг энэ рүү санал санаачилга гаргаж байгаа хүмүүстэй уулзаад, төрийн албаны чиглэлээр хийх санаачилгаа, бүр Үндсэн хуулийн байгууллага болтол нь хийхээр энэ чиглэл рүү ажил санаачилж ажиллаасай гэж хүсэж байгаа юм. Ийм зүйл хэлэх гэсэн юм. Баярлалаа.

А.Бакей: -Баярлалаа. Батзандан гишүүн.

Ж.Батзандан: -Төрийн албаны зөвлөлийн шинэ даргаар Цогоо гуайн нэрийг Монгол Улсын Ерөнхийлөгчийн зүгээс оруулж ирж байгаа юм байна. Мэдээж нэлээн хариуцлагатай хүн, ажлын арвин туршлагатай хүн гэдэг утгаар нь оруулж ирж байгаа байх гэж бид бодож байгаа. 

Цогоо гуайд хандаж хэдэн зүйлийг хэлмээр байна. Үнэхээр Монголын төрийг мэргэшүүлэх чиглэлд төрийн захиргааны болон төрийн жинхэнэ албан хаагчдын бие даасан хараат бус байдлыг хангах чиглэлд хүчтэй ажиллаарай гэж захимаар байна. Улс төрийн албан тушаалтнууд, улс төрийн намууд хэт солигдохоос үл хамаарч, Монголын төр өөрөө солигддоггүй баймаар байна, тогтвортой байдалд баймаар байна. Энэ дээр анхаарч ажиллаач ээ. Ер нь санаачилгатай, эрч, хүчтэй ажиллаач. 

Манай хууль тогтоомжид төрийн санаачилга гэдэг ойлголт ерөөсөө байхгүй байгаа. Санаачилгатай ажиллаач. Төрийн албаны зөвлөлийг байгуулахдаа тодорхой зорилтуудыг тавьж байгуулж байсан гэж би тухайн үеийн хууль тогтоогчдын хурлын протоколоос уншиж байсан. Төрд байдаг тоотой хэдэн өвчин байдаг. Төрийн өвчнийг анагаахын тулд Төрийн албаны зөвлөлийг байгуулдаг гэж. Тэр авлигыг багасгахын тулд, хүнд суртлыг бууруулахын тулд, төрийг мэргэшүүлэхийн тулд, төрийн үрэлгэн байдлыг багасгахын тулд, төрийн зардлыг бууруулахын тулд, төрийн хурдыг нэмэхийн тулд гээд Төрийн албаны зөвлөлийн хийх ажил тодорхой байгаа. Маш их хүчтэй, маш санаачилгатай ажилламаар байна. Энэ улс төрийн шахааг арилгамаар байна. 

Нэг нам гарч ирэхээрээ улс төрийн шалтгаанаар өчнөөн арван зуун хүнийг ажлаас нь халдаг байдлыг одоо болиулмаар байна. Ардчилсан нам нь ч бай, Ардын нам нь ч бай ямар нам засаг авснаас үл хамаарч, Монголын төр тогтвортой байдаг, Монголын төрийн алба тогтвортой үргэлжилдэг байдлыг хангаж ажиллаарай гэж би Цогоо гуайд үнэхээр хэлмээр байна. Магнай шиг ажиллаарай. Хууль зүйн сайд Тэмүүжин шиг ажиллаарай гэж би өөрт чинь хэлмээр байна. Санаачилгатай баймаар байна. Улс төрчдийн өөдөөс “үгүй” гэж хэлж чаддаг баймаар байна.

Өнөөдөр улс төрчдөөс болж Монголын төр ганхаж байна, төрийн алба цалгардаж байна гэдгийг би танд сануулъя. Эрчтэй, хүчтэй ажиллаарай гэдэг үгийг хэлмээр байна. Баярлалаа. Амжилт хүсье.

Б.Цогоо: -Баярлалаа.

А.Бакей: -Миеэгомбын Энхболд гишүүн.

М.Энхболд: -Та бүхний өглөөний амгаланг айлтгая. Би Цогоогийн Төрийн байгуулалтын байнгын хорооноос гаргасан лавлагаатай танилцлаа. Тэр шаардлагыг хангаж байна гэж Байнгын хороо үзэж байгаа юм байна.

Би таныг, хэрвээ Төрийн албаны зөвлөлийн даргаар сонгогдвол хоёр зүйл дээр анхаарал тавьж ажиллаач ээ гэж хэлэх гэсэн юм. Сая ч гэсэн гишүүд тэр талаар ярьж байх шиг байна.

Нэгдүгээрт юу байна вэ гэхээр, ер нь Монгол оронд маань төрийн алба их данхайж томорч байна, зардал их өсөж байна. Энэ дээр Төрийн албаны зөвлөл тодорхой үнэлэлт, дүгнэлт өгч ажиллах ёстой гэж би ингэж бодож байгаа юм. 2013 оны батлагдсан төсвөөр улсын төсвийн зардал 2012 оныхтой харьцуулж үзвэл 1,1 их наяд төгрөгөөр өссөн байгаа. Тэгвэл улсын төсвийн хөрөнгө оруулалт 340 орчим тэрбум төгрөгөөр өссөн байгаа. Үүний цаана үлдэж байгаа 780 орчим тэрбум төгрөг бол ерөөсөө л төрийн албанд зориулагдсан ийм зардал болж хувирч байгаа. 

Нэг жилийн дотор 780 орчим тэрбум төгрөгөөр төрийн алба өснө гэдэг тодорхой хэсэг нь цалин байгаа, тодорхой хэсэг нь төрийн албанд үйлчилж байгаа бүх л үйлчилгээнүүд орж байгаа. Энэ тооны цаана төрийн алба данхайж том болж байгааг харуулж байгаа юм. Тийм учраас энэ дээр та тодорхой үнэлэлт, дүгнэлт өгч, өмнөх жилүүдэд ямар байв, одоо ямар хандлагатай байна вэ. Энийг та Төрийн албаны зөвлөлийн нэрийн өмнөөс энэ Их Хурал, Засгийн газар, холбогдох байгууллагууд нь бас байдлыг зөв талаас нь ойлгуулж, хэлж ажиллах ёстой гэж би ингэж бодож байна.

Хоёрдугаарт, Төрийн албаны хууль маш их зөрчигдөж байна. 2012 оны Улсын Их Хурлын сонгуулийн өмнө 11 яамны төрийн нарийн бичгийн дарга, Засгийн газрын дэргэдэх 45 агентлагийн дарга, ингээд 45 хүн, 11 төрийн нарийн бичгийн дарга ТЗ-13 гэдэг ийм ангилалд хамаарагддаг байсан. Энэ төрийн албаны жинхэнэ захиргааны албаны хамгийн дээд талын ангилал. Энэ хүмүүсээс өнгөрсөн зургаан сарын дотор нэг ч хүн үндсэндээ үлдээгүй гэж хэлж болохоор болж байгаа юм.

Энэ төрийн алба гэдэг чинь бүтэц, зохион байгуулалтын өөрчлөлт хийсэн ч гэсэн тэр чиг үүрэг нь хаана очсон байна, тэр чиг үүргээ дагаад өмнө нь ажиллаж байсан хүмүүс дүгнэлт гаргаад шууд очоод ажиллах ийм зохицуулалттай. Гэтэл өнөөдөр Монгол улс ерөөсөө түр орлон гүйцэтгэгч гэдэг ийм л албан тушаалтай, төрийн албатай хүмүүс маш олон боллоо. Төрийн нарийн бичгийн дарга түр орлон гүйцэтгэгч, агентлагийн дарга түр орлон гүйцэтгэгч, агентлагийн орлогч дарга түр орлон гүйцэтгэгч. Тэгээд доошоо байгаа төрийн албан хаагчид бүгд түр орлон гүйцэтгэгчид. Энэ бүгдийн цаана төрд ажиллаж байсан төрийн албан хаагчид ажлаасаа өөрчлөгдсөн, солигдсон ийм зүйлүүд байгаа.

Би 11 төрийн нарийн бичгийн дарга, 45 агентлагийн дарга энэ тавин хэдэн хүн бүгдээрээ ажлын хариуцлага алдаад ажиллаж чадахгүй байсан гэдэгт би огт итгэхгүй байна. Энд сайн ажиллаж байсан, Монгол төрийн төлөө зүтгэж явсан ийм хүмүүс бий. Үүний эрх ашгийг, энэ хүмүүсийн эрх ашгийг Төрийн албаны зөвлөл хамгаалж, үнэлэлт, дүгнэлтээ гаргах ёстой. Харамсалтай нь Төрийн албан зөвлөл тэр тал дээр шуурхай ажиллаж чадахгүй байх шиг байна.

Одоо түр орлон гүйцэтгэгч гэдэг өвчин орон нутаг руу нэлээд халдаж эхэллээ. Ийм зүйлийг та бас анхаарч, энэ байгууллагыг удирдаж, толгойлж ажиллахдаа өнөөдрийн даган мөрдөж байгаа хуулийн хүрээнд үнэн бодитой үнэлэлт, дүгнэлтийг нь гаргаж, шийдвэр гаргасан хүмүүст нь хэлж, танилцуулж, байдлыг ойлгуулж ингэж ажиллаарай гэж хэлэх байна. Ингээд танд амжилт хүсье.

А.Бакей: -Баярлалаа. Гишүүд саналаа хэлж дууслаа. Одоо санал хураалгах томъёоллоо танилцуулъя.

Балтавын Цогоог Төрийн албаны зөвлөлийн даргад нэр дэвшүүлэх саналыг дэмжиж байгаа гишүүд гараа өргөнө үү.

Зөвшөөрсөн

Татгалзсан

1

Бүгд

Гишүүдийн олонхийн саналаар дэмжигдлээ.

Ингээд Байнгын хорооны хуралдаан дээр гишүүдийн зүгээс Төрийн албаны үйл ажиллагааны талаар гаргаж байгаа санал, тулгамдсан асуудлыг шийдвэрлэх талаар хэлж байгаа зөвлөмжийг цаашид зайлшгүй анхаарч ажиллах ёстой гэдгийг тэмдэглэж хэлье.

Байнгын хорооноос гарах санал, дүгнэлтийг Улсын Их Хурлын чуулганы нэгдсэн хуралдаанд Д.Эрдэнэбат гишүүнийг танилцуулахаар томилох саналтай байна.

Ингээд, өнөөдрийн Байнгын хорооны хуралдаанаар хэлэлцэх асуудал дууслаа. Эрхэм гишүүдэд баярлалаа.

Соронзон хальснаас буулгасан:

ХУРАЛДААНЫ ТЭМДЭГЛЭЛ ХӨТЛӨГЧ

